
Jesus en Psalm 2
1. Psalm 2, geskryf ongeveer 1000 jaar voor Christus
“1Waarom is daar onrus onder die volke, waarom smee die nasies planne en dit tevergeefs? 2Die konings van die aarde is in opstand, die leiers span saam teen die Here en teen Sy gesalfde en sê: 3’Kom ons maak ons vry en gooi hulle juk af!’ 4Hy wat in die hemel woon, lag hulle uit, die Here spot met hulle. 5Hy spreek hulle aan in Sy toorn, in sy gramskap jaag Hy hulle op loop: 6’Dit is Ek wat hom as my koning gesalf het op Sion, my heilige berg.’ 7Ek wil vertel wat die Here aangekondig het. Hy het vir my gesê: ‘Jy is My seun, van vandag af is Ek jou Vader. 8Vra My, en Ek gee volke vir jou as eiendom, die hele aarde as jou besitting. 9Jy sal hulle verpletter met jou ystersepter, hulle flenters slaan soos ‘n kleipot.’ 10Wees dan nou verstandig, konings, wees gewaarsku, regeerders van die aarde! 11Julle moet die Here met ontsag dien, Hom met vrees en bewing toejuig 12en Hom onderdanig wees, sodat Hy nie toornig word en julle op die pad omkom nie, want Sy toorn ontvlam gou. Dit gaan goed met almal wat by Hom skuiling soek.”
Hierdie word genoem ‘n koningspsalm waarin ons profeties die Messias kan raaksien omdat die Here dit vir ons moontlik gemaak het vanuit die Ou Testament en die Nuwe Testament.
2. Die Messias, die Gesalfde

Die woord Messias, beteken Gesalfde. Jesus Christus is die Messias wat. volgens die profesieë, uit die stam van Dawid gebore is.

Daar is meer as 330 spesifieke Messiaanse profesieë van die Ou Testament deur Jesus vervul. Dit sluit, onder andere in: die maagdelike geboorte, dat Hy in Bethlehem gebore sou word, dat Hy wonders sou doen, dat Hy gekruisig sou word, vir hoeveel geld Hy verraai sou word, wat Hy genoem sou word, wanneer Hy gekruisig sou word, dat Hy na drie dae uit die dood sou opstaan, ens.
Die Tempeldiens, die offers, die feeste en die profete het alles, en almal, duidelik daarop gewys dat die Messias sou kom om versoening tussen die Here en die mens te bewerkstellig.

Die getuies van die gebeure het vir ons die Evangelies nagelaat, onder leiding van die Heilige Gees sodat ons vandag reeds deel kan kry aan hierdie verlossing, en vandag reeds ‘n verhouding kan hê met die Skepper. Die Apostels het hierdie boodskap onbeskaamd, en ten koste van hulle lewens, uitgedra.

Handelinge 4:23-26: “23Nadat Petrus en Johannes losgelaat is, het hulle na hulle medegelowiges toe gegaan en vir hulle vertel wat die priesterhoofde en familiehoofde alles vir hulle gesê het. 24Toe hulle dit hoor, het hulle almal saam tot God gebid en gesê: ‘Here, dit is U wat die hemel en die aarde en die see en alles wat daar is, gemaak het. 25En U het deur die Heilige Gees by monde van ons voorvader Dawid, u dienaar, gesê: Waarom het die heidennasies te kere gegaan, en die volke sinlose planne beraam? 26Die konings van die aarde het in opstand gekom, en die heersers het saamgespan teen die Here en teen Sy Gesalfde.”
3. Sonder twyfel die Seun van God

Die Here het reeds in die Ou Testament daarop gewys dat Hy Sy Seun gaan stuur om versoening te bewerkstellig. Ons het dit ook in Psalm 2 gelees dat die Here Hom tot Koning sou salf op die heilige berg Sion. Sion is Jerusalem. Dit is die plek waar Abraham vir Isak moes offer (Genesis 22), waar die heilige Tempel gebou is (2 Kronieke 2), waar die Here bevestig het dat Jesus Sy Seun is (2 Petrus 1) en waar Jesus, die Verlosser, moes sterf (Matteus 27).
Ons kan vandag sonder twyfel weet dat Jesus hierdie Seun van God is wat die Here aan ons belowe het reeds in die Ou Testament. Op baie plekke in die Nuwe Testament word daar getuig dat daar ‘n stem uit die hemel gesê het die Jesus die Seun van God is.

Petrus self getuig in 2 Petrus 1:16-21: “16Toe ons aan julle die krag van ons Here Jesus Christus en se wederkoms bekend gemaak het, het ons ons nie op versinsels of legendes verlaat nie. Nee, met ons eie oë het ons Hom in al sy majesteit gesien. 17Hy het van God die Vader eer en heerlikheid ontvang toe die Allerhoogste Majesteit gesê het: ‘Dit is my geliefde Seun oor wie Ek My verheug.’ 18Die stem uit die hemel het ons self gehoor toe ons saam met Hom op die heilige berg was. 19En dit het vir ons die boodskap van die profete nog meer bevestig. Hierdie boodskap is soos ‘n lamp wat in ‘n donker plek skyn. Julle sal goed doen as julle in sy lig bly totdat die dag aanbreek en die môrester opkom in julle harte.” (Sien ook Matteus 17:2-8)
Lukas getuig van Paulus se woorde in Handelinge 13:32-34: “32En nou verkondig ons aan julle die goeie boodskap dat God die belofte aan die voorvaders, 33vir ons, hulle nageslag, vervul het deur Jesus uit die dood te laat opstaan. So staan daar ook in die tweede Psalm geskrywe: Jy is my Seun, vandag het Ek aan jou die lewe gegee. 34God het Hom uit die dood laat opstaan, en daarom sal Hy nooit vergaan nie. Dit het God met die volgende woorde gesê: Ek sal vir julle die heilige en betroubare beloftes vervul wat Ek aan Dawid toegesê het.”
Hebreërs 1:5-6: “5Immers, aan wie van die engele het God ooit gesê: ‘Jy is my Seun, van vandag af is Ek jou Vader,’ en ook: ‘Ek sal sy Vader wees, en Hy sal My Seun wees’?”
4. Die Seun van God volgens die priesterorde van Melgisedek

Lees gerus Hebreërs 7. Ons kan sien dat Jesus die enigste Hoëpriester is volgens die Goddelike priesterorde van Melgisedek. Jesus het die versoeningswerk wat die hoëpriester moes doen, volbring. Slegs so ‘n Koning en Hoëpriester kan vir ewig vir ons plek voorberei in die hemel by God, want Hy is Self God.
Hebreërs 5:4-6: “4Niemand eien hom die eer van hoëpriester toe nie, hy word deur God daartoe geroep, net soos Aäron. 5So het Christus Hom ook nie die waardigheid van Hoëpriester toegeeïen nie, God het dit vir Hom gegee toe Hy gesê het: ‘Jy is my Seun van vandag af is Ek jou Vader.’ 6En op ‘n ander plek sê Hy: ‘Jy is priester vir ewig volgens die priesterorde van Melgisedek.’”
In die fynste detail gee die Here vir ons die versekering wie Hy Is. Die ystersepter en die kleipotte kom voor vanaf Psalm 2 tot in Openbaring.

Openbaring 2:26-29: “26Aan elkeen wat die oorwinning behaal en tot die einde toe volhou om te doen wat Ek wil hê, sal Ek mag en gesag oor die nasies gee. 27Hy sal hulle met ‘n ystersepter regeer, hulle soos kleipotte stukkend slaan. 28Dieselfde mag en gesag  het Ek ook van My Vader gekry. Daarby sal Ek vir elkeen wat die oorwinning behaal, die môrester gee. 29Elkeen wat kan hoor, moet luister na wat die Gees vir die gemeentes sê.”
Openbaring 12:5: “Sy het ‘n kind in die wêreld gebring, ‘n seun, bestem om al die nasies met ‘n ystersepter te regeer……….”
Openbaring 19:15: “Uit sy mond het daar ‘n skerp swaard uitgekom om die nasies mee te tref, en Hy sal hulle met ‘n ystersepter regeer. Hy sal self die parskuip trap vir die wyn, die wyn van die toorn en die oordeel van God, die Almagtige.”
Ons kan verseker uitsien na ‘n ewige lewe in teenwoordigheid van die Heilige Vader deur die werking van die Heilige Gees en deur die genade van Jesus Christus

1 Petrus 3:15: “In julle harte moet daar net heilige eerbied wees vir Christus die Here. Wees altyd gereed om ‘n antwoord te gee aan elkeen wat van julle ‘n verduideliking eis oor die hoop wat in julle lewe.”

